
1 
 

Աշխատանքային տարբերակ 

 

 

ՔԱՂԱՔԱԿԱՆՈՒԹՅՈՒՆ 

«ՇԻՐԱԿԻ Մ. ՆԱԼԲԱՆԴՅԱՆԻ ԱՆՎԱՆ ՊԵՏԱԿԱՆ ՀԱՄԱԼՍԱՐԱՆ» ՀԻՄՆԱԴՐԱՄԻ 

ԱԿԱԴԵՄԻԱԿԱՆ ԱԶՆՎՈՒԹՅԱՆ 

 

1. ԸՆԴՀԱՆՈՒՐ ԴՐՈՒՅԹՆԵՐ 

 

1.1 «Ակադեմիական աշխատանք»-ը ցանկացած գործողությունը և/կամ աշխատանքն 

է, որը կատարվել է համալսարանի կրթական ծրագրերի և դասընթացների, 

գիտական և/կամ գիտահետազոտական գործունեության, ինչպես նաև 

վերապատրաստումների, լրացուցիչ կրթական ծրագրերի և այլնի շրջանակում: 

1.2 «Ակադեմիական ազնվություն»-ը ենթադրում/նշանակում է ցանկացած 

ակադեմիական աշխատանք կատարել առանց հովանավորչության, կաշառքի, 

գրագողության, խաբեության, կեղծիքի, խարդախության, առանց այլ անձանցից 

արգելված օգնություն ստանալու կամ օգտվելու տեղեկատվության ցանկացած 

արգելված աղբյուրից: 

1.3 «Շիրակի Մ. Նալբանդյանի անվան պետական համալսարան» հիմնադրամը 

(այսուհետ՝ Համալսարան) խրախուսում և ապահովում է ուսանողների և 

աշխատակիցների ակադեմիական ազնվությունը: 

1.4 Համալսարանի ակադեմիական ազնվության սույն քաղաքականությունն 

(այսուհետ՝ Քաղաքականություն) ուղղված է Համալսարանի բարի համբավի 

պահպանմանը, նրա ուսանողների և աշխատակիցների իրավունքների 

պաշտպանությանը: 

1.5 Սույն Քաղաքականությամբ սահմանվում են ակադեմիական ազնվության 

հիմնական սկզբունքները, նպատակները, խնդիրները, խախտման դեպքերը և 

լուծման ընթացակարգը: 

1.6 Համալսարանի յուրաքանչյուր աշխատակից իր գործունեությունն 

իրականացնում է ՀՀ օրենսդրությանը, ՇՊՀ կանոնադրությանը, սույն 



2 
 

Քաղաքականությանը, այլ իրավական ակտերին և իր աշխատանքային 

պայմանագրով սահմանված գործառույթներին համապատասխան: 

Համալսարանի յուրաքանչյուր ուսանող իր գործունեությունն իրականացնում է 

ՀՀ օրենսդրությանը, ՇՊՀ կանոնադրությանը, սույն Քաղաքականությանը, այլ 

իրավական ակտերին և իր՝ բուհի հետ կնքված պայմանագրին 

համապատասխան:  

Դրանցում ամրագրված նորմերի խախտումները համարվում են արգելված 

վարքի դրսևորումներ: 

1.7 Սույն Քաղաքականությունը, Համալսարանի կանոնադրությունը, էթիկայի 

սկզբունքները, Համալսարանի ներքին կարգապահական կանոնները և 

հակակոռուպցիոն ուղղվածություն ունեցող ներքին իրավական ակտերը 

համարվում են Համալսարանում ակադեմիական ազնվության մշակույթի 

ձևավորման և ապահովման հիմնական փաստաթղթերը: 

1.8 Սույն Քաղաքականության սկզբունքներն են՝ 

 օրինականություն, 

 սոցիալական արդարություն, 

 թափանցիկություն, 

  բարեվարքություն, 

 հրապարակայնություն, 

 հաշվետվողականություն, 

 կրթություն` առանց կոռուպցիայի, 

 կրթությունն` ընդդեմ կոռուպցիայի։ 

1.9 Սույն Քաղաքականության նպատակներն են՝ 

  Համալսարանի աշխատակիցների և ուսանողների իրավունքների և 

օրինական շահերի պաշտպանությունը, 

  Համալսարանի աշխատակիցների և ուսանողների համար արդար և ազնիվ 

միջավայրի ապահովումը, 

  կաշառակերության և կոռուպցիայի տարատեսակ դրսևորումների 

կանխումը: 

1.10 Սույն Քաղաքականության խնդիրներն են՝ 

 ապահովել ակադեմիական ազնվության մշակույթի ձևավորումն ու 

ամրապնդումը Համալսարանում, 

 պահպանել Համալսարանի բարի համբավը, 

 կանխել կաշառք տալու, ստանալու, կաշառքի միջնորդության, շորթման, 

հովանավորչության, կոռուպցիոն այլ երևույթների, ՀՀ օրենքների խախտման 

և ակադեմիական անազնվության ցանկացած այլ դեպք: 

 

2. ԱԿԱԴԵՄԻԱԿԱՆ ԱԶՆՎՈՒԹՅԱՆ ԽԱԽՏՄԱՆ ԴԵՊՔԵՐԸ ԵՎ ԴՐԱՆՑ ԼՈՒԾՄԱՆ 

ԸՆԹԱՑԱԿԱՐԳԸ 

 

2.1 Ակադեմիական ազնվության խախտման դրսևորումներ/դեպքեր են որակվում այն 

հնարավոր գործողությունները, որոնք հակասում են ակադեմիական 

ազնվությանը, որոնք կապված են ստելու, խարդախելու, կեղծելու, կաշառելու, 

հովանավորչության, գրագողության, արգելված աջակցության, պաշտոնական 

դիրքի չարաշահման հետ և այլն:  

2.2 Ակադեմիական ազնվության խախտում թույլ տված և/կամ խախտումն 

արձանագրող կողմեր (այսուհետ՝ Կողմեր) կարող են լինել Համալսարանի 

շահառուները և շահակիցները։ 

2.3 Կողմերը կարող են ակադեմիական ազնվության խախտման դեպքը (կամ որ 

նույնն է՝ դրսևորումը) քննարկել և համաձայնության գալ՝ ակադեմիական 

ազնվության սկզբունքների ներքո գտնելով փոխադարձ ընդունելի լուծում: 

Համաձայնության չգալու դեպքում պետք է դիմել Համալսարանի ռեկտորին՝ 

գրավոր ներկայացնելով ակադեմիական ազնվության խախտման դեպքը:  

2.4 Ակադեմիական ազնվության հնարավոր խախտման դեպքը  քննելու նպատակով 

ռեկտորի հրամանով ձևավորվում է տվյալ դեպքը քննող ժամանակավոր 

հանձնաժողով (այսուհետ՝ Հանձնաժողով): Հանձնաժողովի կազմը պետք է 

բաղկացած լինի 3 կամ 5 անդամից (ուսանողի հետ կապված խնդիր քննարկելու 

դեպքում՝ պարտադիր 5 անդամից, որից 2-ը ուսանող՝ ներկայացված 

Ուսանողական խորհրդի կողմից): Հանձնաժողովում չեն կարող ընդգրկվել 

դեպքին առնչվող Կողմերը։ 

2.5 Ռեկտորի վերոգրյալ հրամանից հետո երեք աշխատանքային օրվա ընթացքում 

Հանձնաժողովի նախագահը հրավիրում է նիստ՝ ուսումնասիրելու 

ակադեմիական անազնվության դեպքը, որի մասին առնվազն մեկ օր առաջ 

պատշաճ ծանուցում է Կողմերին:  

2.6 Կողմերն իրավունք ունեն ներկա գտնվել և դեպքի հանգամանքները 

պարզաբանել Հանձնաժողովի նիստում։ Եթե նիստի մասին ծանուցվելուց հետո 

Կողմերը /կամ Կողմերից մեկը/ նիստին չեն ներկայանում, Հանձնաժողովին 

իրավունք է վերապահվում առանց վերջիններիս մասնակցության որոշել 

խախտման առկայությունը և ընդունել համապատասխան որոշում: 

2.7 Հանձնաժողովի անցկացրած նիստը իրավազոր է, եթե մասնակցում է 

հանձնաժողովի կազմի առնվազն 2/3-ը: Նիստի որոշումներն ընդունվում են 

նիստին ներկա անդամների ձայների պարզ մեծամասնությամբ: Ձայների 

հավասարության դեպքում Հանձնաժողովի նախագահն ունի վճռորոշ ձայնի 

իրավունք: Նիստն արձանագրվում է: 

2.8 Հանձնաժողովի նիստի ընթացքում դիմում ներկայացրած կողմը պետք է 

փաստարկված ապացուցի Հանձնաժողովին, որ առկա է ակադեմիական 

ազնվության խախտում: Հանձնաժողովն, ըստ անհրաժեշտության, կարող է 

Կողմերից պահանջել գրավոր բացատրություն: 

2.9 Պարզաբանելով դեպքի էությունը՝ hանձնաժողովը կայացնում է որոշում՝ առկա է 

ակադեմիական ազնվության խախտում, թե՝ ոչ։ 

2.10 Հանձնաժողովի որոշումից հետո 5 օրվա ընթացքում Հանձնաժողովի նախագահի 

կողմից կողմերը ծանուցվում են որոշման մասին, իսկ որոշման պատճենը 

ներկայացվում է Համալսարանի ռեկտորին: 

2.11 Հանձնաժողովի կայացրած որոշումը Կողմերը կարող են բողոքարկել 

Համալսարանի ռեկտորին` ոչ ուշ, քան որոշման մասին ծանուցվելուց հետո 5 

աշխատանքային օրվա ընթացքում՝ ռեկտորին ներկայացնելով գրավոր դիմում՝ 

բողոքարկման պատճառների և հիմքերի ներկայացմամբ: 

2.12 Հանձնաժողովի որոշման մասով ստացված դիմում-բողոքը քննելու նպատակով 

ռեկտորի հրամանով ստեղծվում է բողոքարկման ժամանակավոր հանձնաժողով, 

որի  կազմը բաղկացած է 3 կամ 5 անդամից (ուսանողի հետ կապված խնդիր 

քննարկելու դեպքում պարտադիր 5 անդամ, որից 2-ը ուսանող՝ ներկայացված 

Ուսանողական խորհրդի կողմից)՝ Հանձնաժողովի նախագահի պարտադիր 

ընդգրկմամբ: Բողոքարկման ժամանակավոր հանձնաժողովում չեն կարող 

ընդգրկվել դեպքին առնչվող Կողմերը։ 

2.13 Բողոքարկման ժամանակավոր հանձնաժողովի ձևավորման մասին ռեկտորի 

հրամանից հետո երեք աշխատանքային օրվա ընթացքում այդ hանձնաժողովի 

նախագահը հրավիրում է նիստ՝ ուսումնասիրելու Հանձնաժողովի որոշման 

մասով ստացված դիմում-բողոքը, որի մասին առնվազն մեկ օր առաջ պատշաճ 

ծանուցում է Կողմերին: 

2.14 Բողոքարկման ժամանակավոր հանձնաժողովն ունի համանման լիազորություն 

ու իրավասություն, ինչ Հանձնաժողովը։ 

2.15 Համակողմանի պարզաբանելով դեպքի էությունը՝ բողոքարկման ժամանակավոր 

hանձնաժողովը կայացնում է վերջնական որոշում՝ առկա է ակադեմիական 

ազնվության խախտում, թե՝ ոչ։ 

2.16 Բողոքարկման ժամանակավոր հանձնաժողովի որոշումից հետո 5 օրվա 

ընթացքում այդ հանձնաժողովի նախագահի կողմից Կողմերը ծանուցվում են 

վերջնական որոշման մասին, իսկ այդ որոշման պատճենը ներկայացվում է 

Համալսարանի ռեկտորին: 

 

 

 

3․ ԵԶՐԱՓԱԿԻՉ ԴՐՈՒՅԹՆԵՐ 

 

3.1 Համալսարանի յուրաքանչյուր ուսանող և աշխատակից պարտավոր է 

տեղեկանալ սույն Քաղաքականությանը և դրսևորել ակադեմիական ազնիվ 

վարք: 

3.2 Սույն Քաղաքականությունը հաստատվում, նրանում փոփոխություններն ու 

լրացումները կատարվում են Գիտական խորհրդի որոշմամբ: 

 

 

 

 


